
PILIPAI DILAGNAI PAULUS
YOM

PAULUS KAYAKNUENAHEMEAUM
1 Da Paulus amu Timotius ele, i oh am Kristus

Jesusnuuḏatdanab, i uḏug imuKayaknudanab Je-
sus Kristus ele ou qena, Pilipai daaṯeb amuahilḵad
gumak iḵi danab amu ahilḵad toliak danab oh ele,
ahilagnu yaaṯep. 2 Kayak ig Mamenig amu ihinig
Naḏi Jesus Kristus ele, ahilah ehaniṯak oḵai hamu
megṯep amu ahilah maḏoḏ ele ahilagp̱a hanhan
daaglahnu oonih daaṯe.

3 Da hanhan ahilagnu dab mein, dahil Kayak
amegp ̱a, “Ena heme,” awe aṯem. 4 Da ahilagnu
unuqiṯeṯe, da hanhan oo gamag ahak doyeye un-
uqidṯem. 5 Aḏinu? Ag i ele oh Nai Enanu uḏat
laip̱udigmakp̱anuheut, otalauḵe, gemuele ig iiḵu
anam daaṯem amunu unuqiṯak dahilp̱a amu da
ool gamag huan ahehe, da Kayak ag ehanadḵunu
unuqiṯeṯe, 6 da inam genab dooṯem. Kayak Nug
ahilagp̱a uḏat enanag dig meum amu Nug uḏat
amu heeb uḵeb uḵeb, Kristus Jesusnu deḏp̱a gog
teḵu.

7Amu haen laa da mani guiṯakp̱a dayeye, haen
laa da dimiṯim dayeye, da danab laala Jesusnu nai
tabap ̱eg neḵunu hep̱ig amu nuhig nai nemanu da
wagaimein, da ele nai g̱agaṯagqedeṯe, JesusnuNai
Ena ele maṯimi, haen amu oh amu da ag ele, ig
oh Kayaknu ehaniṯak oḵai hamu megṯe ele amu
aomut amunu da ahilagnu enanag dooṯem am
ham bup ̱uak iiṯa. Am keeke diig ele. 8 Kayak

Nug dooṯe, da genabnab aṯem. Kristus Jesus Nug
ihinignu oo mauhak dooṯe, amubia da ahilagnu
amu ool mauhak oḵai doyeye, ag am dahiladnab
ele dooṯem.

9Amu da hanhan ahilag oo mauhak kobol amu
oḵai meebeb, amu ahilag doyak amu ahilag dab
mak ele oḵai mepeḏ daanna, 10 ag amup̱a geha
kobol aṯen am enanagnab daaṯe epeḏidḵulagnu
elele daaglag. Ag anam hep̱eg uḵeb uḵeb, Kris-
tusnu deḏp̱a ag tutuḵu op ̱ia awakib daaglag. 11Oo
mauhak kobol ahilag amu oḵai dayebeb, haen
ag wan imup̱a oiṯeb ele amu, kobol tutuḵu, Jesus
Kristus he beṯeb ele amu, kobol amu oh ahilagp̱a
naḏi daaglag. Amup̱a ag Kayak Nug onig oḵai
mep̱eg, Nug binag naḏi ele daaḵu.

BAUDAYAK ENANUDIIG AMKRISTUS
12 O lailad, da ag tutuḵu dooglagnu ool daaṯe.

Kobol da beḏulp̱a beum ele amu Nai Ena ii
tap ̱e neṯe. Iiṯa. Amu he, Kristusnu nai naḏi
meṯe. 13Amunu daup oh, Kaisa laug gumaṯeb ele
amu, danab laala oh ele, ag da Kristus onignu
hip ̱aliḏak daaṯem amu ag aaḵu dooṯeb. 14 Amu
da lailad kuḏum, ag Naḏinu oolagp̱a genab dooṯeb
ele, ag da hip̱alakp ̱a daaṯem amunu dab mena,
oolag g ̱agaṯag qeṯan amu ag baḏak iiṯa Kayak nai
mehuqḵulagnuwagainabmeṯeb.

15 Amu genab, laala ag da onil ele, ag amunu
oo aeg bak doona, da onil qep̱eg neeb, ag onilag
aṯan teḵunu heṯeb. Dab mak amup ̱a ag Kristusnu
nai mehuqṯeb. Laala ag amu dab mak ena ele
nai mehuqṯeb. 16 Danab dab mak ena ele amu,
ag am da Nai Ena g ̱agaṯag qedaḵulnu ip ̱a daaṯem

amuagdooṯeb amunuagdahilnu oolagmauhe, ag
nai mehuqṯeb. 17 Amge laala, ag dab mak ahilag
tutuḵu iiṯa, ag onilag naḏi daaḵunu henana, ag
Kristusnu nai mehuqna, ag da hip ̱alakp ̱a daaṯem,
ug amu ag tuḏidḵulagnu heṯeb. 18Amge amunu nai
iiṯa. Kobol ohp̱a, ham bup ̱uak kobolp̱a, kobol gen-
abp ̱a ele, ag Kristusnu nai mehuqṯeb amunu amu
da ool gamag ahaṯe. Yo, da geha ool gamag ahak
eleibdaaḵul. 19Aḏinu? Dadooṯem, agPilipai daaṯeb
amu unuqiṯak ahilag amu Jesus Kristusnu Ouḏi,
nuhig ehaniṯak ele, keeke aḏit amu a hepeḏ, da
mani guiṯakp̱anu uhuqak aoḵulnu dooṯem. 20Amu
dakeeke laa g ̱agaṯagdabmedeṯeaḏedaaṯemamda
uḏat, Kayak Nug da heḵulnu meḏom amu da uḏat
amu heḵulnab. Yo, da geha iiḵunab amhaen oh ele,
da ii baḏeḏe, da aḏi keeke heinne amu da amup ̱a
Kristus Nug binag oḵaimeḵulnu ool naḏi daaṯe. Da
baudaaḵulte, iiṯadamauhḵulte, amuamkeekeoḵai
iiṯa amge da beḏulp̱a keeke oh beḵu ele amu, da
keeke amu ohp̱a am Kristus binag oḵai meḵulnu
ool daaṯe. 21 Dab mak dahil amu inam. Da bau
dayeye amu da Kristus Nugib dim lamidḵulnu ool
oḵai daaṯe, o iiṯa da mauhe amu geha da keeke
ena aoḵul. 22 Da bau dayeye amu da geha danab
kuḏumnab ehanadḵul amge da mauhḵul amu da
Kristus ele, Nug daaṯep̱a ou qeḏa daagnih amunu
da aḏi ib dim lamidḵulnu am ena? Da ii dooṯem;
ib aḏit oh am ena. 23Da keeke amunu ool aḏit ele
daaṯem. Amu da gop̱i, Kristus ele daagnih amuam
keeke enanagnab. 24 Amge da wanp ̱a dayeye, ag
ehanadḵulnu am keeke oḵainab. 25Da anam genab
dooṯem amunu da dooṯem, geha da daaḵul. Da
gehadayeye, ahilagp̱auḏathebip ̱i amuagoolagp ̱a

genab g ̱agaṯag doonna, ag oop ̱a genab doyak ahi-
lagnu ele oolag gamag ahaḵu. 26 Amunu da eḏue
ag gumaṯewap̱i, Kayak Nug ehaniḏom, ag amunu
oolag gamag aheb, ag Kristus onig humaglagnu
elelenab daaglag.

27 Aḏi kobol beḵu amu ag oiyak ahilagp̱a, ag
Kristusnu Nai Ena tutuḵu dim lamidna oiyeg! Ag
anam hep̱eg amu da ag anadḵulnu goḵultai, iiṯa
da naip̱ulagib dooḵultai am keeke oḵai iiṯa amge
da ag oolag laip̱u ele daanna amu ag dab mak
laip̱u tamanin, ag nug ehanidnana, Jesusnu oop ̱a
genab doyak ahilag aḏan daaṯeb dooḵul. 28-29Amu
KayakNugagKristusnuoolagp̱a genabdooglagnu
ehah maṯom amge Nug ag Kristusnu oolagp ̱a
genab dooglagnu ehah amu aaḵuib ii maṯom. Iiṯa.
Ag Nug onignu ug maoglagnu ele ehah maṯom
amunu kekeḏ ahilḵad dilagnu aib baḏap̱ig. Ag
ii baḏaglag amu, amup ̱a kekeḏ ahilag ag geha
padal meḵulagnu daaṯeb doonna, Kayak Nug nuḵa
ag Pilipai daaṯeb amu Nug geha ag eḏua diiḵunu
daaṯeb ele dooglag. 30 Amu ag ug da haen matu
matu maomi anidp̱ig amu gemu ele da ug amuib
mawewe daaiyi, ag dooṯeb amunu ag da ele layam
ena daat, ug amuibmaotu!

2
KRISTUSAMOḴAIAMGENUGNUḴANUGONIG

QENEUM
1 Aria ig oh Kristus ele laip̱u tamanit daaṯem

amunudiig amup ̱aagkobol enadim lamidḵulagnu
duṯunak dooṯeb, diig amup ̱a ag nug oo mauhak
dooṯeb, diig amup ̱a ag Kayak Ouḏi dab menan

laip̱u daaṯeb, diig amup ̱a ag oo gai iiṯa doonna nug
ehanidna daaṯeb, 2 amunu ag amu dab menana,
ag dab mak laip̱u doyak ele laip̱u aona, ag aḵa
aḵa oo mauhak laip̱u doona, nug ehaniṯak elele
aḏan oiyeg! Ag anam hep̱eg amu dahil oo gamag
ahak amu nug am beḵu. 3 Ag aḵa aḵa ahilagnuib
dab menan, keeke laa aib hep̱ig. Amu ele ag
aḵa hamu onilag humanna, keeke laa aib hep̱ig.
Ag aḵa ag onilag qep̱eg neeb, danab oh dilagnu,
“Ag da eḏilak,” doyeg! 4 Ag anen anen aḵaib ag
ahilag keekenuib aib dab mep ̱ig. Iiṯa. Ag danab
laa dilagnu ele dab maṯeg! 5 Jesus Kristusnu dab
mak bianab ahilagp̱a daaḵu am ena. 6 Amuam
inam. Nug am Kayak genab dayom amge Nug
Kayak daaṯe amubianab daaḵunuwagai ii meum.
7 Iiṯa! Nug kobol amu uua, danab beḏu awa ba,
uḏat nid hamu bia dayom. 8 Nug danab beḏu
awa, Nug nuḵa Nug onig qe ne, Kayak oḏeib dim
lamiṯe uḵe, Nug mauhom. Nug ad emaitakp̱anab
mauhom. 9Nug anam heum amunu Kayak huma
aṯannab ma, Nug Jesus onig oḵai, laa oh tip ̱alaṯak
meṯom. 10-11KayakNug geha danab ohhab aṯannu,
wanp ̱anu amumauhakp̱anu ele, ag oh Jesus onig
doona, agNugonighuman, gatelagqaunoḵulagnu,
ag, “Jesus Kristus Nug amNaḏi,” amu ele aḵulagnu
onig amu Jesus meṯom. Danab oh ag, “Jesus
Kristus Nug am Naḏi,” aḵulag amu amup ̱a Mame
Kayak, Nug onig aṯannab daaḵu.

KRISTEN AGDANAB AHOOLAGP̱A AMAHLAK
DAAṮEB

12Aria gamalad, anuḵa ag hanhan dahil nai dim
lamidṯap̱ig amubia gemu da ag ele ii daaṯem, da

laih daaṯem amu ag nai dahil dim lamidḵulagnu
huana dab menana heig! Amu Kayak Nug ag
eḏua diiom, ag amu gog teḵunu amu ag nuhignu
enanag doon, oolag oṯaiebeb, ag uḏat g̱agaṯag heig!
13Aḏinu? Kayak Nug hanhan, ag Nug oo niiṯe bia,
nuhig uḏat dab menana heḵulagnu oolagp ̱a uḏat
heṯe.

14-16 Ag anam henana, ag eheḏ hak iiṯa, op ̱ia
awak ele wan imup̱an kobol eheḏ oop ̱a, wan
imup̱an eheḏ hak danab ele oolagp ̱a, Kayak
beḵodnab daanna, ag hoḏop̱ai gatatup ̱a amahalna,
miag atiak daaṯeb amubia ag nai bauklel ele aḏan,
wan imup̱anu danab laa, ag kobol tutuḵu uuna,
eheḏ heṯeb ele amu, ag amu ip̱uanadnana, ag
Kayaknudanabdaaṯebmiag atiak daaglagnu amu
ag aḏi heṯeb ele amu ag naituḏ mak, nug aiṯak
ele uuna heig! Yo, da Kristusnu deḏp̱a ahilagnu
ool gamag ahaḵunu, da uḏat hamu ii hein g ̱agaṯag
dahil hamu ii kakidmi, anam ele dooḵulnu amu
ag amubia heḵulag. 17 Ag Jesusnu oolagp̱a genab
dooṯeb amunu ag Kayak oḏe tutuḵu dim lamidna,
ug maonna, nug ehaniṯak elele heṯeb amunu da
ag kobol amu elelenab heḵulagnu da aḏi uḏat ug
ele heḵul, da aḏi ug ele dooḵul amu da amunu ool
gamag aheb, da ag ele oo gamag ahak dooglagnu
heḵul. 18Amunu ag ele oolag gamag ahaḏ! Amuag
da ele oh oonig gamag ahaḏ!

TIMOTIUS EPAPRODAITAS ELEDILAHNAI
19AmuNaḏi Jesus Nug oo dayeb amu nakoknab

laa ele, geha da Timotius ahilagp̱a mep̱i uḵa, ag
aṯem daaṯeb ab doyen amu da ool ena daaḵu.
20Danab laa Timotius bia iiṯa,Nug nuḵa aaḵuib, da

ahilagnu dabmak aoṯem amubia nug ele ahilagnu
dab mak aoṯe. Nug ag ehanadḵunu oo oḵai daaṯe.
21 Danab laa oh ag aḵa ahilagnuib dab menana,
Jesus Kristusnu uḏat atog noḵulagnu amu dab ii
meṯeb. 22Amge ag dooṯeb, Timotius nug am danab
enanag. Nug am nid mameg ele uḏat heṯep, amu-
bia nug da ele Kayaknu uḏat heuḏ uḵom. 23 Amu
tatam dahilp̱a keeke oh aṯem beḵu amu da doyen,
danugpahanabahilagp̱amep̱i goḵunudabmeṯem.
24 Amu geha Naḏi Nug ib laa dahil heeb, da ele
ahilagp̱a goḵulnu dabmeṯem.

25Amu da Epaprodaitas, nug am da layalnab, i
uḏat ihinih laip̱u, nug da ele Kayaknu daup danab
bia daaṯep, nug am ag Pilipai daaṯeb, ahilag maḏi
danab, ag nug meeg, da ehaniḏḵunu uḏiom daaṯe
amu, da nug ahilagp̱a mep̱i goḵunu g̱agaṯag dab
meṯem. 26Aḏinu? Nug ag anadḵunu amuoo oḵainab
daaṯe. Agnug amoḏe elenudoop̱ig amunu ele nug
oo ug ele daaṯe. 27Amu genab, anuḵa nug oḏema
mauhḵunumiagnab dayom amge Kayak nuhignu
oodoye, ehaniṯahe, nugeḏuabaudaaṯe. AmKayak
Nug nuhignuib oo ii doyom. Iiṯa. Nug dahilnu
ele, ug oḵainab da toniḏmanu oo doyom amunu
Nug he, Epaprodaitas eḏua bau daaṯe. 28 Kayak
anam heum amunu da nug eḏue ahilagp̱a mep̱i
goḵunu dab mak oḵainab aoṯem. Aḏinu? Nug uḵeb,
ag nug anidna amu ag oolag gamag aheb, da amu
doop̱i amu doyak amuam dahil ug ele qeeb neḵu.
29Haennuguḵa ahilagp ̱a teeb amuagNaḏionigp ̱a
gamag ahak oḵaidoon aweg! Danab anamamuag
binag meṯeg! 30Nug Kristusnu uḏatp̱a mauhḵunu
miagnab dayom amge nug bau daaḵunu amu dab

ii meum. Iiṯa. Nug ag da ehaniḏḵulagnu elele iiṯa
daaeg doya, nug amu elele medaḵunu dab oḵai
meum.

3
KRISTUSNU OOP ̱A GENAB DOYAK AM IB TU-

TUḴU
1O lailad, da nai imu inammaṯiemalaḵul heṯem.

Amu ag Naḏinu oolag gamag ahaḏ! Da amnai imu
baula ahilagnu yaami amu da amunu oolp ̱a ug
iiṯa. Imu amu ag ehanadḵunu yaami.

2 Amu ag danab laala ag uḏat kaboliak nau
heṯeb, amu dilagnu dab mena autna aweg! Ao, ag
danab ag gaḏalag otaḏḵulagnu heṯeb amu ag amu
dilag dab mena autna aweg! Danab amu ag iiṯa
aḏi, ag beḏulagmauhnoak opat-teb, amubia heṯeb.
3 Aḏinu ag amu dilagnu dab mena autna aoglag?
Ag am gaḏa otaḏak danab genab iiṯa. Ig Kayak
Ouḏip̱a Kayak binag metata, Kristus Jesus onig
humata, ig beḏunignu kobol ig ehanigḵunu elele
amunu oonigp̱a genab ii dooṯem ele amu, ig iḵa
am gaḏa otaḏaknu kobolnu danab genab daaṯem.
4 Amu beḏunu keeke ig ehanigḵunu elele daalo
amu da ib amup ̱a elelenab daalom. Danab laala
ag beḏulagnu keeke ag ehanadḵunu elele daalob
amge da amu elelenab daalom. 5 Aḏinu? Da
anai oop ̱anu doi, deḏ eblaih aḏit uḵe, deḏ eblaih
ewamp̱a ag da gaḏal otaḏp̱ig. Da am Israel danab
amu Benyamin buḏubp̱anu, da am Hibru danab-
nab daaṯem. Da am ḏo gumak danab-Parasia, da
Juda dilag ḏo tutuḵuib dim lamidmi ele. 6 Yag bak
dayaya uḏat huana hak kobolnu amu da g ̱agaṯag
hein, kristen tamaniak aqadmi. Amu ḏo dim

lamiṯakp̱a danab tutuḵu daaḵunu amu da huana
hei, laanugḏoaḏiaḏiheḵunignu ip̱unigṯeamu, nug
dahilp̱a eheḏ hak laa anidḵunu elele iiṯanab.

7 Amge da gemu Kristusnu dab meṯem amunu
keekeamuoh, anuḵadaamunu, “Keeke imubinag
ele,” ami amu, da gemu keeke amunu amu da
hamu bia dooṯem. 8-9 Amu da keeke amunuib
ii aṯem. Iiṯa. Da aḏi keeke laa awen, Jesus ele
ou aqaten, laip̱u elele bia daaṯep dooḵulnu elele
iiṯanab iiṯa dooṯem. Jesus nuḵa am enanag. Keeke
laa ohnu amu da keeke amunu am keeke ena,
keeke genab ele ii dooṯem. Laip̱uib am Kristus
Jesus, Nug am dahil Naḏi, doyak amuam keeke
genabnab dooṯem. Amu da Kristusib aoḵulnu dab
mein, keeke laa oh akai gop ̱ig. Keeke amuam
kinipan bia dooṯem. Amu da Kristusib awe,
oolp ̱a meḵulnu, Nug ele laip̱u daagnihnu aaḵuib
ool daaṯe. Amu da uḏat dahilp̱a, ḏo dim lamiṯak
kobolp̱a danab tutuḵu daaḵulnu amu da ool ii
daaṯe. Iiṯa. Da danab tutuḵu daaḵulnu amu
da Kristusnu oolp ̱a genab dooṯem, amup̱a Kayak
Nug dahilnu, “Tutuḵu danab,” awa aḵunu ool
daaṯe. Tutuḵu dayak amunu diig am da iiṯa,
am Kayak. 10 Amu da Kristus, Nug mauhowa,
Kayaknu g ̱agaṯagp̱a eḏua hibaiṯom, da Nug amu
g ̱agaṯag amu ele dooḵulnunab heṯem. Nug wan
imup̱a tutuḵu oiyom amunu Nug ug doya, guiṯak
awom, da ele amubia heḵulnu dab mein, Jesus
Nug bau dayak nuhig uua mauhom amubia da
hip ̱uninwaap̱a daaḵulnu geḏiṯen,Kristus waap ̱aib
daaḵulnu ool daaṯe. 11 Amu dab mak dahilp̱a
amu da anam hein, da mauhe, eḏue hip̱aidḵulnu
dooṯem.

12 Amu da Kristusnu kobol oh aomi, o da aaḵu
elelenab daaṯem amu da amunu ii dab meṯem
amge da Jesus Kristus, Nug da aun bia daaḵulnu
dabma aḏailom, da anamdaaḵulnu dabmein, day-
eye goṯem. 13O lailad, genab da kobol amu awen
malami amu da anam ii dooṯem amge da dabmak
laip̱uib laa ele, amuam da keeke anuḵanu amu oh
daul atieye, dakeekedimp̱anuamuaoḵulnuwagai
meinne, 14 da hab aṯan goḵulnu wagai mein, qai
edaṯem. Aḏinu? Kayak Nug da hab aṯan Kristus
Jesusnu uḏatp̱a keeke ena meḏaḵunu onilp̱a eum
amunu da amu aoḵulnu anam heṯem.

15Amu ig oh ig danab kalunig ele daaṯem amu,
ig da nai ami amubia dabmetu! Amu ag dabmak
laa ele, dahil bia iiṯa daap̱eg am, Kayak Nug nuḵa
ahilag dab mak tutuḵu medaḵu. 16Amge kobol ig
aomut ele amu, ig aḏat auta aota, tuḏidta hetu!

17O lailad, agohdahil kobolibdim lamiṯeg! Amu
ag danab laa ihinig kobol dim lamidṯeb ele amu,
agamudilagdim lamidḵulagnuamuanadnaautna
aweg! 18Aḏinu? Danab kuḏum laa, ag ig oiṯem bia
ii oiṯeb ele amu, damatu haen kuḏum ag amelagp ̱a
danab amunu ami, amubia gemu ele iiḵu aiyi,
amel leb neṯe. Ag Kristus, Nug ad emaitakp ̱a
mauhom, dab mak amunu kekeḏab daaṯeb. 19 Ag
aḵa ag beḏulagnuib dab meṯeb amu dab mak amu
ahilag kayak bia aaḵu daaṯe. Ag am uḏanak keeke
diigdiig amunu oolag gamag ahehe, ag wanp ̱anu
keekenuib dab meṯeb. Danab amunu ag geha
padal mak aoglag. 20 Amge ig am hab aṯannu
danab. Ig ehaniṯak ihinig, Naḏi Jesus Kristus, Nug
ap̱anu eḏua uḏia awigḵunu tap̱aḏidta ameg meṯem.
21GehaKristusNugg ̱agaṯagnuhigp̱a keekeohNug

waap̱aib maaṯeb daaglag ele, g ̱agaṯag amup ̱a Nug
heeb, ig beḏunigmauhṯe imu amNug beḏu enanag
binag ele bianab beḵu.

4
DABMEṮAKNUNAI

1Amunuo lailad, da ahilagnuoolmauhe, ool ele
dooṯe, da ahilagnu ool gamag ahehe, iṯag ele iuṯe
amu ag da ami bia ag Naḏi top ̱a g̱agaṯag hip ̱aidna
dayeg!

2 Amu na Judia, na Sintiki ele, a nai imu dooi
autya aweḏ! A Naḏi onigp̱a a oo mak laip̱u aoi
dayeḏ! 3Amu Sisisigus, da na amenp̱a aṯem, na ah
aḏit amu, a da ele ig oh Kayaknu uḏat heut uḵom
amunu na a ehanatna autna awe! Aria Klemen
amu dahilad uḏat laip̱u laa oh ele, Kayak Nug ag
oh ag onilag buk laa, onig bauklel awa onig yaknu
buk, buk amup ̱a ag onilag yom ele amu, ag ele
Kayaknu uḏat amu g ̱agaṯag hep̱ig.

4Ag Pilipai daaṯeb amu ag hanhan Naḏinu oolag
gamag ahaḏ! Yo, da baula ag amelagp ̱a aṯem, ag
hanhan oolag gamag ahaḏ! 5 Naḏi uḏiḵunu haen
amu malom daaṯe amunu ag hep̱eg, danab oh
ag ahilagnu amu ag am wagai mak danab iiṯa
doyaṯeg! 6 Ele amu ag keeke laip̱unu dab mak
oḵai aib aop ̱ig. Iiṯa! Ag Kayak amegp ̱a, “Ena
hen meḵame,” anana, ag keeke ohnu Nug amegp ̱a
anana, Nug unuqiṯeg! 7 Ag anam hep̱eg amu
maḏoḏ, Kayak Nug maḏoḏ ig megṯe ele, maḏoḏ
amu nug danab dilag doyak oh eḏadṯe, nug amu
Kristus Jesusnuhigp ̱a ag oolag, dabmakahilag ele
atog noatḵu.

8 O lailad, da nai laa ele ag amelagp ̱a aṯem. Ag
kobol genab, kobol tutuḵu dabmak ena ele, kobol
ena, kobol ig oonigp ̱a anuqakdaaṯe ele, kobol onig
ena, kobol binag ele amuagkobol amuohaondab
menana oinna, oolagp̱a meig! 9 Am kobol oh da
ag ip̱uanaṯiaop̱ig amu, kobol ohdahilp̱a aganidna
doop̱ig ele amu, ag hanhan heig! Ag anam hep̱eg
amuKayak, Nugammaḏoḏnudiig amu,Nugag ele
daaglag.

PAULUS KEEKE MEDAP̱IGNU, “ENA HEME,”
AUM

10Gemu amu ag dahilnu dab mak ahilag baula
maḏ edap̱ig amunu da Naḏinu ool gamag ahaṯe.
Amu genab haen gamagp̱a ag da ehaniḏḵulagnu
dabmep̱ig amge ag ib iiṯa. 11Damadiṯem imu amu
da keekenu tutu memi amunu ii madiṯem. Iiṯa. Da
amdoyak inamaomi. Kobol iḏu iḏunudahilp̱abeṯe
amu keeke hamu, da ool keeke amu ohnu eleleib
dooṯe. 12Da daḏek danab daaḵulnu o iiṯa da keeke
kuḏum ele daaḵulnu elele dooṯem. Da e elelenab
ele daaṯemp̱a o iiṯa da enug iwewe daaṯemp̱a o iiṯa
da keeke kuḏum ele daaṯemp̱a o iiṯa da keekenu
tutu mak daaṯemp̱a amu da haen amu oh eleleib
dooḵulnu ib anṯen malami. 13 Ib amuam Kristus
Nug nuḵa da g ̱agaṯag meḏe, nuhig g ̱agaṯagp̱a da
keeke oh eleleib heḵulnu elele.

14Amge ag kobol enanag hena, da ou iun, dahil
ug ag ele maop̱ig amuam kobol ena. 15 Amu
Pilipai danab ag imu dooṯeb, da dig mein, Nai Ena
mehuqak uḏat hein, Makedonianu ahami, haen
amup ̱a Kristen tamaniak aṯentai laa da ehaniḏa
keeke nob tuḏiṯak ele laa ii meḏom. Iiṯa, ag aḵa
aaḵuib ehaniḏp̱ig. 16 Haen da Tesalonika tutu

mein daaiyi amuag da ehaniḏeg,haen aḏitbatom.
17 Amu da keeke ahilagp̱anu aoḵulnu ii aṯem. Iiṯa.
Da ahilagp̱a kobol ena naḏi dayebeb, ag Kayak
noobp̱a onig ena aoglagnu ool daaṯe. 18Keeke oh
amu kuḏumnab amu elelenab da aomi. Amu ag
Epaprodaitas ep̱egp ̱a keeke meeg dahilp̱a uḏiom
amu da aomi. Keeke meḏap̱ig amu mana meṯak
muṯuḏig ena ele Kayak medap̱ig bia. Kayak Nug
mana meṯak anam awa amu Nug oo enanag ele
daaṯe. 19 Amu Kayak dahil, keeke ena ena oh ele
nuhigp̱a daaṯe amu, Nug ag keekenu tutu mep̱ig
daaṯeb ele amu elelenabmadaḵu. 20Kayak, ig Ma-
menig amu, ig hanhan Nug binagmetu! Genab.

GAMANAṮAKNAI
21 Da Kristus Jesusnu danab oh ag humadṯem.

Amuda lailad, daeledaaṯem imu, agelehumadṯeb.
22 Kayaknu danab ip̱anu oh ag, ag Pilipai daaṯeb
ele amu, ag humadṯeb amge kristen danab ag
Kaisa laugp̱a uḏat heṯeb ele, agnab humaṯak amu
oḵai heṯeb. 23 Naḏi Jesus Kristusnu ehaniṯak oḵai
hamumegṯe ele amu, ahilagp̱a daaḵunu ool daaṯe.

